
1. Hyrje 

 

KEDS i licencuar si Operator i Sistemit të Shpërndarjes nga Zyra e Rregullatorit për Energji 

(ZRRE), ka përgatitur Aplikimin për të Hyrat e Lejuara Maksimale (MAR) për vitin 2025, në 

përputhje me Shtojcën 7 të Rregullës për të Hyrat e Lejuara Maksimale të Operatorit të Sistemit të 

Shpërndarjes (Rregulla për të hyrat e OSSH-së) dhe udhëzimet e dhëna nga ZRRE në letrën zyrtare 

të datës 20 dhjetor 2024.  

Ky aplikim përfshin gjitha të dhënat dhe informacionet e nevojshme për të siguruar që shpenzimet 

e paraqitura janë të arsyeshme, transparente dhe të domosdoshme për funksionimin e  qëndrueshëm 

të sistemit të shpërndarjes dhe ofrimin më të mirë të shërbimeve për të gjithë konsumatorët. 

Përmes këtij aplikimi, OSSH synon të sigurojë mbulimin e të gjitha kostove operative dhe kapitale 

që janë të nevojshme për mirëmbajtjen dhe përmirësimin e rrjetit të shpërndarjes, si dhe për ofrimin 

e shërbimeve të pandërprera dhe me cilësi për konsumatorët. Gjithashtu, aplikimi është në përputhje 

me parametrat rregullativë të miratuar për periudhën 2023–2027, të cilët janë përshtatur për të 

reflektuar ndryshimet e fundit të kostove dhe nevojave operative.  

Aplikimi është strukturuar në kapituj të ndarë sipas kategorive kryesore të kostove dhe kërkesave 

për të hyrat e lejuara maksimale. Secili kapitull përmban analiza të detajuara dhe justifikime për 

kostot e propozuara. Duke qenë se procesi tarifor është interaktiv ndërmjet ZRRE-së dhe të 

licencuarve të tjerë, ky aplikacion mund të përshtatet tutje me qëllim të reflektimit të kostove që 

janë të ndërlidhura me të licencuarit e tjerë. 

Aplikimi synon të sigurojë një bazë të fortë dhe të qëndrueshme për procesin tarifor të vitit 2025, 

duke garantuar që çdo element i kostove të propozuara të jetë i justifikuar dhe në përputhje me 

qëllimin e përmirësimit të shërbimeve për të gjithë konsumatorët.  

2. Kostot operative dhe të mirëmbajtjes (OPEX) 

 

ZRRE gjatë vitit 2022, përmes shqyrtimit periodik ka përcaktuar kostot operative për periudhën 

2023-2027, të cilat janë përcaktuar si vazhdimësi e kostove operative të periudhës së dytë 

rregullative. Megjithëse, OSSH edhe gjatë procesit të përcaktimit të këtyre kostove ka argumentuar 

se kemi rritje të shpenzimeve operative përgjatë viteve, ZRRE ka lejuar nivele më të ulëta se ato të 

propozuara nga OSSH duke e vënë në rrezik serioz mbarëvajtjen e operimeve të OSSH-së për pesë 

vitet e ardhshme për të përmbushur objektivat operative dhe rregullative.   

 

 



 
 

2.1.  Shpenzimet Operative dhe të mirëmbajtjes gjatë vitit 2024  

Gjatë vitit 2024, Operatori i Sistemit të Shpërndarjes u përball me sfida të konsiderueshme 

financiare dhe operative, të cilat kanë ndikuar ndjeshëm në rritjen e kostove operative dhe 

menaxhimin e burimeve të tij. Respektivisht, gjatë vitit 2024 numri i konsumatorëve të lidhur me 

rrjetin tonë të shpërndarjes është rritur rreth 4 % krahasuar me vitin e kaluar, duke ndikuar 

ndjeshëm në rritjen e volumit të përgjithshëm të punës për OSSH, si në aspektin e leximit, 

kërkesave për kyçje të reja në rrjet, ashtu edhe në aspektin e shpenzimeve operative të ndërlidhura 

me to. Rritja e përgjithshme e kërkesës për shërbime ka sjell një ngarkesë shtesë mbi kapacitetet 

ekzistuese, duke e bërë të nevojshme rritjen e angazhimit operativ dhe financiar. 

Gjithashtu, ndryshimi i kushteve të tregut dhe politikave sociale, sikurse rritja e pagës minimale 

në Kosovë në vlerë prej 350€1 kanë ndikuar në strukturën e kostove për shërbimet e mirëmbajtjes 

dhe sigurimit, përfshirë sigurimin e objekteve fizike. Pra, rritja e pagës minimale kishte ndikim të 

drejtpërdrejtë në ofrimin e këtyre shërbimeve nga kontraktorët, duke bërë që ata të rrisin kostot e 

shërbimeve që ofrojnë, në përputhje me kërkesat e reja të pagave. Reflektimi i këtyre kostove ishte 

i domosdoshëm për të mundësuar vazhdimësinë e operimit të funksionit të shpërndarjes. 

Përveç këtyre, sfidat teknike dhe operative të KOSTT si Operatorit të Sistemit të Transmetimit 

(OST), i krijuar si rezultat i fyteve të ngushta në disa zona, kanë rezultuar me kërkesë ad-hoc 

kundrejt KEDS si Operator i Sistemit të Shpërndarjes, të cilit i është dashur të bëjë alokimin dhe 

shpërndarjen e kapaciteteve në zonat e mbingarkuara sipas udhëzimeve të OST-së, pranuar në 

baza ditore. Për të menaxhuar këto sfida, stafi ka punuar në kushte të jashtëzakonshme, duke 

përfshirë orë të zgjatura pune dhe përballje me kërkesa emergjente, çka ka rritur shpenzimet 

aktuale përtej atyre të lejuara nga ZRRE. Për më tepër, është e rëndësishme të theksohet se fytet e 

ngushta të krijuar në zonat e Gjilanit, Prizrenit dhe Gjakovës, priten të jenë problematike edhe në 

vitin pasues, duke krijuar kosto shtesë operative, prandaj njohja e tyre nga ZRRE është e 

domosdoshme për të  siguruar qëndrueshmërinë financiare të operatorit. 

Sfidat e lartpërmendura dhe kostot e ndërlidhura me këto shërbime, të cilat nuk janë parashikuar 

në shpenzimet operative të lejuara për vitin 2024, rezultuan me një kostot shtesë të OPEX prej 5 

milion euro. Rritja e këtyre kostove thekson rëndësinë e një vlerësimi të drejtë dhe gjithëpërfshirës 

nga ana e ZRRE-së, duke marrë parasysh stabilitetin financiar dhe jo vetëm. Njohja e këtyre 

kostove si të lejuara është thelbësore për të siguruar që OSSH të vazhdojë të përmbushë detyrimet 

e saj ndaj konsumatorëve dhe të ruajë stabilitetin financiar. Sipas nenit 28 të Ligjit për Energjinë 

Elektrike, OSSH ka për detyrë të sigurojë një rrjet të qëndrueshëm, të besueshëm dhe të sigurt për 

konsumatorët. Kjo përfshin mirëmbajtjen dhe zhvillimin e infrastrukturës për të përballuar 

kërkesat në rritje. Ndërsa kjo rritje pasqyron suksesin e përpjekjeve tona për të zgjeruar mbulimin  

                                                           
1 Vendimi Nr. 02/218 i Qeverisë së Republikës së Kosovë, https://gzk.rks-gov.net/ActDetail.aspx?ActID=96573 
 

https://gzk.rks-gov.net/ActDetail.aspx?ActID=96573


 
e shërbimeve, ajo gjithashtu sjell sfida operative, si ngarkesa më e lartë në infrastrukturë, rritja e 

rrezikut të ndërprerjeve, rritja e pritshmërisë së konsumatorëve, etj., duke krijuar sfida të shumta 

që kërkojnë adresim të menjëhershëm dhe mbështetje të vazhdueshme nga ZRRE. Gjithashtu 

kërkesa për modernizim të teknologjive ka rëndësi të madhe në ditët e sotme. Përmirësimi i rrjetit 

me teknologji moderne, të tilla si sistemet e automatizuara të menaxhimit të shpërndarjes dhe 

infrastruktura e avancuar e matjes, kërkon mirëmbajtje shtesë për të integruar këto sisteme në 

mënyrë efektive. 

 

ZRRE, si autoriteti që siguron harmonizimin e sektorit të energjisë me standardet evropiane, duhet 

të sigurojë që OSSH të ketë burime të mjaftueshme financiare për të përmbushur këto sfida dhe 

për të zbatuar masat e përmirësimit. Ligji për Energjinë Elektrike dhe kornizat rregullative aktuale 

theksojnë rëndësinë e një rrjeti të qëndrueshëm dhe të modernizuar si pjesë e qëllimeve afatgjata 

për zhvillimin e sektorit. Për të siguruar një performancë të qëndrueshme dhe për të shmangur 

rreziqet që lidhen me një rrjet të mbingarkuar, është e domosdoshme që ZRRE të mbështesë një 

rishikim të nivelit të shpenzimeve operative, duke marrë parasysh nevojat reale të OSSH-së dhe 

përputhshmërinë me kornizat ligjore dhe rregullative. 

 

2.2. Shpenzimet e personelit  

Në kuadër të kategorisë shpenzimet operative dhe të mirëmbajtjes janë të përfshira edhe 

shpenzimet e personelit si një nga kategoritë më të ndjeshme që ndikon drejtpërdrejt në 

performancën operative të kompanisë, duke e vërë në lëvizje stafin profesional të kompanisë në 

përmbushjen e caqeve rregullative por edhe komerciale të kompanisë. Paga është një ndër faktorët 

kryesor e cila ndikon drejtpërdrejt në motivimin e punonjësve. Në periudhat e fundit, për OSSH 

është gati e pamundur të motivoj punonjësit për faktin se ZRRE-ja nuk kishte lënë hapësirë shumë 

herë për rritje të pagave për punonjësit e kompanisë sonë. Marrë në konsideratë se qëllimi i 

kompanisë sonë është ngritja e cilësisë së shërbimeve dhe për të reflektuar kënaqësinë e 

konsumatorëve, atëherë një gjë e tillë nuk është lehtë e arritshme përderisa ekziston pakënaqësi e 

stafit profesional të OSSH në aspektin e kompensimit të pagës krahasuar me kompanitë tjera në 

fushën e njëjtë por edhe më gjerë.  

Duke qenë se paga mesatare në KEDS është dukshëm më e ulët në raport me kompanitë tjera në 

fushën e energjisë por edhe në sektorin privat, në vazhdimësi kemi pranuar kërkesa nga 

përfaqësuesit e punonjësve të kompanisë sonë për rritjen e pagave. Kërkesa për rritjen e pagave 

është e mbështetur në zhvillimet e fundit që ndërlidhen me rritjet e pagave qoftë në fushën e 

energjisë, në administratën publike në RKS, por edhe rritjen e kostos së jetesës në Kosovë.  

 

Një studim i fundit i bërë nga Instituti GAP i publikuar në gusht të këtij viti, paga mesatare bruto 

në sektorin e energjisë elektrike në Kosovë gjatë periudhës janar 2023- maj 2024 ishte si më poshtë: 

 



 

 

 

Bazuar në këto të dhëna, rezulton që paga mesatare për vitin 2023 sipas studimit nga GAP2 është 

më e lartë për 32% krahasuar me pagën mesatare bruto në OSSH gjatë këtij viti. 

Gjithashtu, në të dhënat e Agjencisë të Statistikave në Kosovë (ASK), gjatë vitit 2023 paga mesatare 

neto në vitin 2023 sipas aktiviteteve ekonomike më e lartë ishte te: Furnizimi me energji elektrike, 

gaz, avull dhe ajër të kondicionuar me 870 euro3. Bazuar në këto të dhëna, rezulton që paga mesatare 

sipas ASK-së është më e lartë për 16% krahasuar me pagën mesatare neto në OSSH. 

Mos rritja e pagave për punonjësit e KEDS, shfaq rrezikun e demotivimit të tyre dhe si pasojë e 

kësaj, siç ka ndodhur kohëve të fundit, një numër i konsiderueshëm i ekspertëve të fushave kyçe 

mund të largohen edhe më teje nga KEDS duke kërkuar kushte më të mira të pagave. Lëvizshmëria 

e punonjësve ka arritur nivele shqetësuese, me një rritje të vazhdueshme që ka tejkaluar 8% në vit 

të largimit të punëtorëve përgjatë dy viteve të fundit. Kjo situatë në vazhdimësi do të krijojë 

boshllëqe të theksuara në kapacitetin e brendshëm të stafit për të ofruar shërbime cilësore dhe të 

qëndrueshme, ndërkohë që rrit kostot e rekrutimit dhe trajnimit, duke vënë presion shtesë mbi 

burimet financiare dhe menaxheriale. Për më tepër, paqëndrueshmëria e shkaktuar nga ky nivel i 

lartë lëvizshmërie po ndikon negativisht në moralin e stafit të mbetur, i cili po përballet me 

ngarkesa më të larta pune, duke krijuar pasiguri dhe demoralizim. Rritja e inflacionit, sfidat në 

mbajtjen e fuqisë punëtore dhe diferencat në paga me tregun e industrisë, ndikon jo vetëm në 

performancën e përgjithshme, por edhe në aftësinë e OSSH-së për të ruajtur standardet e cilësisë 

së shërbimit dhe për të përmbushur pritshmëritë rregullative dhe të konsumatorëve.    

Sipas rregullës për të hyrat e lejuara maksimale, gjatë shqyrtimit tarifor për vitin 2024, ZRRE ka 

përshtatur kostot e OPEX (ku përfshihen edhe kostot e personelit) duke reflektuar normën vjetore 

të inflacionit. Vlera e HICP e aplikuar për vitin 2024 e aplikuar në përshtatjet e OPEX për vitin  

                                                           
2 https://www.institutigap.org/lajme/3285 
3 https://askapi.rks-gov.net/Custom/9ec6e754-94e2-419e-87e5-9b9a798cd7f8.pdf 

https://www.institutigap.org/lajme/3285
https://askapi.rks-gov.net/Custom/9ec6e754-94e2-419e-87e5-9b9a798cd7f8.pdf


 
2024 bazuar në të dhënat e Eurostat ishte 5.41%. Ndërsa kjo rritje reflekton inflacionin bazë në 

shtetet e zhvilluara evropiane, e njëjta nuk adreson mjaftueshëm aktualitetet dhe reflektimin e 

ndryshimit të kostove në Kosovë, sfidat ekonomike dhe dinamiken e tregut të punës. Duhet pasur 

parasysh se vetëm përshtatja për reflektimin e inflacionit, nuk merr parasysh rritjen e çmimeve të 

mallrave dhe shërbimeve specifike për sektorin e energjisë, si dhe kostot në rritje të mirëmbajtjes 

dhe teknologjisë, që do të thotë se kostoja është më e lartë krahasuar me normën e inflacionit që 

aplikohet. Kjo diskrepancë vjen duke u rënduar edhe më teje me aplikimin e faktorit të efikasitetit, 

ku si pasojë e ul këtë rritje të përshtatjes së kostove për inflacionin, duke ndikuar negativisht në 

kapacitetin financiar të OSSH-së për të përmbushur kërkesat operative dhe investuese. Ky faktor 

i efikasitetit, i cili supozon optimizim të vazhdueshëm të kostove, nuk merr parasysh rritjen reale 

të çmimeve në tregun e energjisë dhe të materialeve, as ndikimin e kërkesave rritëse për shërbime 

të cilësisë së lartë dhe modernizim të infrastrukturës. Reduktimi i OPEX përmes këtij mekanizmi, 

veçanërisht në nivelin e pagave krijon një disbalancë mes pritshmërisë rregullative dhe 

kapaciteteve reale të kompanisë për të përmbushur këto detyrime, duke rrezikuar qëndrueshmërinë 

e operacioneve dhe cilësinë e shërbimeve të ofruara.  

ZRRE-ja duhet të tregohet më bujare në raport me kërkesat e punonjësve për rritjen e pagave, e që 

është një faktor esencial për ngritjen e cilësisë së jetesës. Me aprovimin e një rritje të pagave për 

punonjësit e KEDS, ZRRE-ja do të reflektonte një kujdes edhe ndaj punonjësve të kompanisë 

sikurse edhe ndaj konsumatorëve. 

 

2.3. Kërkesat për Shpenzimet Operative 2025  

 

OSSH është i obliguar të ndjekë kornizat ligjore dhe rregullative, si dhe të harmonizohet me 

standardet evropiane për modernizimin e rrjetit, siç përcaktohet në Direktivën e BE për 

Infrastrukturën e Energjisë, çfarë kërkon rritje të kostove për mirëmbajtje dhe integrim.  

Gjatë parashikimit të shpenzime operative për vitin 2025, OSSH është siguruar të ketë 

përputhshmëri me normat e tregut për pagat, duke ulur lëvizshmërinë dhe rritur moralin e 

punonjësve. Për më tepër, me qëllim që të mundësohen investime në teknologji të avancuar dhe 

mirëmbajtje të rrjetit, për të garantuar cilësi më të lartë të shërbimeve është e domosdoshme të 

adresohen sfidat aktuale dhe pritshmërinë e tregut. Thënë këtë, OSSH propozon një rritje te 

shpenzimeve operative prej 2% për vitin 2025 kundrejt shpenzimeve aktuale të vitit 2024. Kjo rritje 

njëherazi reflekton edhe kërkesën e shpenzimeve operative të ndërlidhur me funksionimin e OSSH-

së në 4 komunat veriore.   

Kjo rritje e propozuar e shpenzimeve operative është jetike për të siguruar stabilitetin financiar dhe 

operativ të OSSH-së dhe për të përmbushur pritshmërinë e konsumatorëve dhe kërkesat 

rregullative. Nëse kërkesat e OSSH nuk trajtohen konform masave adekuate, kjo krizë e brendshme 

aktualisht mund të ketë pasoja afatgjata në qëndrueshmërinë dhe konkurrueshmërinë e kompanisë 

në sektorin energjetik. 



 
 

3. Kostot e Zhvlerësimit dhe Kthimit 

 

Plani i Investimeve i Operatorit të Sistemit të Shpërndarjes është i dizajnuar për të mundësuar 

furnizim të sigurt dhe të besueshëm të energjisë elektrike me një çmim të arsyeshëm, e njëkohësisht 

për të siguruar funksionimin e rrjetit në mënyrë transparente dhe në përputhje me parimet 

komerciale. 

Në mars të vitit 2023 përmes vendimit nr.V_1711_2023, ZRRE aprovoi Planin e investimeve për 

periudhën e tretë rregullative në një total prej 122.07 milion €, ndonëse propozimi i OSSH-së për 

pesëvjeçarin e ardhshëm ishte 166.87 milion € investime. Këto investime nuk përfshinë edhe 

nevojën për investimet në 4 komunat veriore, marrë parasysh se marrëveshja hyri në fuqi në 1 janar 

të vitit 2024, e cila paraqiti nevojën për investime shtesë nga OSSH.  

Përderisa OSSH ka bazuar kërkesës për kostot e zhvlerësimit dhe kthimit në Planin e aprovuar të 

Investimeve për vitet 2023-2027 dhe planet vjetore të aprovuara nga ZRRE, gjatë vitit 2025, janë 

paraqitur edhe investimet shtesë për pjesën veriore, të cilat janë të domosdoshme për të krijuar 

stabilitetit dhe furnizimit në qëndrueshëm në atë zonë. E fundit por jo më pak e rëndësishme në 

aplikim, kostot e zhvlerësimit dhe kthimit janë përshtatur me normën e inflacionit, konform 

Rregullës për të hyrat e OSSH-së.  

4. Kostoja e humbjeve  

Një pjesë e rëndësishme e kostove të OSSH është edhe mbulimi i nivelit të lejuar të humbjeve, të 

cilat përbëjnë një pjesë të rëndësishme të strukturës financiare dhe operative të kompanisë. Sipas 

dispozitave rregullative, niveli i humbjeve të energjisë që është i lejuar nga ZRRE duhet të përputhet 

me parametrat e përcaktuar dhe të mbulohet plotësisht për të garantuar stabilitetin financiar të 

OSSH-së dhe për të siguruar që ofrimi i shërbimit të energjisë të mos ndikohet negativisht nga 

faktorët e jashtëm. 

Sipas nenit 12 të Rregullës për të Hyrat e OSSH-së, OSSH është përgjegjës për blerjen e energjisë 

elektrike për mbulimin e humbjeve në rrjetin e shpërndarjes. Kostoja e lejuar e humbjeve është 

kostoja e parashikuar e humbjeve që do të mbulohet nga OSSH për të kompensuar humbjet në 

sistemin e shpërndarjes dhe do të llogaritet duke përdorur nivelin e lejuar të humbjeve që caktohet 

gjatë shqyrtimeve periodike. ZRRE përmes vendimit nr. V_1636_2022, ka aprovuar cakun e 

reduktimit të humbjeve për periudhën e tretë rregullative 2023-2027, e cila si e tillë është aplikuar 

gjatë kalkulimit të kostove për nivelin e lejuar të humbjeve për vitin 2025. 

Parashikimi i volumeve për kalkulimin e kostos së humbjeve është bërë në bazë të draft bilancit të 

energjisë elektrike për vitin 2025. Marrë parasysh që për humbjet në pjesën veriore, nuk është 



 
përcaktuar asnjë nivel i humbjeve, të njëjtat duhet të njihen si të realizuara. Sidoqoftë, për qëllime 

të aplikim tarifor, niveli i humbjeve për pjesën veriore është parashikuar bazuar në informatat 

preliminare të pranuara nga Elektrosever dhe të njëjtat duhet të përshtaten varësish nga realizimet. 

Në përputhje me udhëzimin e ZRRE-së, prodhimi nga KEK-u alokohet fillimisht tek Furnizuesi i 

Shërbimit Universal, ndërsa pjesa tjetër ndahet proporcionalisht ndërmjet KEDS dhe KOSTT për 

mbulimin e humbjeve të shpërndarjes dhe transmetimit. Parashikimi i volumeve për blerjet nga 

KEK është bërë në bazë të planit të prodhimit të KEK në draft bilancin e energjisë elektrike për 

vitin 2025 sipas versionit të pranuar nga KEK me datën 17.01.2025.  

Në përputhje me legjislacionin dhe rregullat e ZRRE, mbulimi i humbjeve duhet të jetë i saktë dhe 

i drejtë për të siguruar që OSSH të mos ketë barrë financiare të paarsyeshme dhe që të mund të 

ofrojë shërbime pa ndërprerje dhe me cilësi të lartë. Kur niveli i humbjeve nuk mbulohet plotësisht 

ose nuk përllogaritet saktë, kjo shkakton një dëm të drejtpërdrejtë në kapacitetin financiar të OSSH-

së, duke e detyruar atë të mbulojë humbjet përmes importit të energjisë. 

Një ndër problemet më të mëdha që OSSH ka hasur është parashikimi i pasaktë i prodhimit vendor 

ndër vite, që ka ndikuar drejtpërdrejt në nevojën për import të energjisë. Me datë 31 Tetor 2024, 

KEK ka njoftuar se nuk mund të furnizoj sasinë e parashikuar të energjisë elektrike për shkak të 

kushteve teknike të termocentralit dhe jetëgjatësisë së tij. Kjo ka shkaktuar implikime serioze për 

operimin tonë dhe aftësitë tona për të përmbushur kërkesat për energji elektrike. Pamundësia e 

KEK-ut për të përmbushur detyrimet e veta sipas planit të prodhimit, na detyron të importojmë 

energjinë me çmime dukshëm më të larta.  

Në vitin 2024, OSSH ka importuar mbi 37 milion € më shumë sesa niveli i lejuar nga ZRRE. Kjo 

është një barrë e rëndë financiare për kompaninë, që përveç kostos së lartë të importit ka rritur edhe 

kërkesën për burime financiare të tjera, duke e çuar OSSH-në në humbje. Rritja e kostos së importit 

është veçanërisht e rëndësishme, pasi çmimet e energjisë kanë qenë shumë të paqëndrueshme që 

nga kriza financiare globale, duke e bërë planifikimin e buxhetit dhe menaxhimin e kostove akoma 

më të vështirë. 

Përveç rritjes dhe destabilitizimit të çmimit të energjisë në tregjet  ndërkombëtare, OSSH gjatë vitit 

2024 është përballur edhe me një rritje të konsiderueshme të kostove të kapaciteteve ndërkufitare. 

Vetëm në vitin 2024, kostoja e kapaciteteve ka qenë 13.7 milion € ose 383% më e lartë krahasuar 

me vitin paraprak. Ky faktor është kritik për të kuptuar natyrën e kostove që duhet të mbulojë OSSH 

për të ruajtur stabilitetin e sistemit energjetik dhe për të parandaluar një rritje të mëtejshme të 

kostove të importit, që mund të ndodhin për shkak të mangësive të prodhimit vendor. Reflektimi i 

saktë i këtyre kostove, si dhe i parashikimeve të energjisë, është jetik për të siguruar që OSSH të 

mos përballet me humbje të mëtejshme financiare. 

Parashikimet e çmimeve të importit, si për energji ashtu edhe për kapacitet, në tregjet 

ndërkombëtare parashihen të jenë jo stabile edhe gjatë vitit 2025, prandaj parashikimi sa më i drejtë 

i tyre, është i domosdoshëm. Me qëllim që të sigurohet likuiditet i mjaftueshëm, OSSH në 



 
parashikimin e kostos së humbjeve për vitin 2025 ka përdorur çmimet e pritshme në bursat 

ndërkombëtare, duke aplikuar edhe kostot e kapacitetit, si kostot shtesë që aplikohet në çmimin 

përfundimtar.  

Bazuar në të lartë thënat kostoja e parashikuar e humbjeve nga OSSH për vitin 2025 është 102.6 

milion €, siç është paraqitur në tabelën më poshtë: 

Inputet për kalkulim Njësia 2025 

Energjia që hyn në shpërndarje GWh          6,193.09 

Lejimi i humbjes % 14.10% 

Humbjet GWh 873.18 

Çmimi i blerjes €/MWh 117.50 

Kostoja e humbjeve mil€ 102,600 

 

Për të ruajtur qëndrueshmërinë e sektorit energjetik dhe të OSSH-së, është e domosdoshme që të 

bëhet një reflektim i saktë i kostove të humbjeve të lejuara. Një qëndrim i ngurtë nga ZRRE për të 

mbajtur kostot e ulëta, në kundërshtim me kërkesat e realitetit të tregut dhe faktorëve të jashtëm, 

po ndikon negativisht në stabilitetin financiar të OSSH-së. Së pari, nëse parashikimi i prodhimit 

vendor nuk realizohet siç duhet, kjo do të rrisë nevojën për import të energjisë, duke rritur kostot 

dhe duke e ngarkuar OSSH-në me financime shtesë që nuk mund të mbulohen brenda kuadrit të të 

hyrave të lejuara. 

Mbështetje e plotë për mbulimin e këtyre kostove është jetike për të garantuar që OSSH të mund të 

ofrojë shërbime të besueshme dhe të qëndrueshme për konsumatorët, si dhe të parandalojë rrezikun 

e falimentimit dhe destabilizimit të sektorit energjetik. Vetëm me një menaxhim të mirëfilltë të 

kostove dhe me një planifikim të saktë të energjisë mund të sigurohet një e ardhme e qëndrueshme 

për OSSH-në dhe sektorin energjetik në tërësi. 

5. Kostot tjera  

 

Pjesë përbërëse e të hyrave të lejuara maksimale (MAR) janë gjithashtu të hyrat jo tarifore, 

obligimet ndaj Operatorit të tregut dhe operatorit të sistemit të transmetimit, si dhe çdo kosto tjetër 

e arsyeshme që ndërlidhet me ofrimin e shërbimeve të sistemit të shpërndarjes. 

 

 

 

 



 
 

5.1. Të hyrat e parregulluara 

 

OSSH mbetet e angazhuar për të përmbushur objektivat rregullative dhe për të siguruar furnizim të 

qëndrueshëm dhe cilësor për të gjithë konsumatorët. Në përputhje me parimet e transparencës dhe 

eficiencës, procesi i përcaktimit të të hyrave të lejuara maksimale luan një rol thelbësor në krijimin 

e një mjedisi financiar të qëndrueshëm dhe stimulues për operimin e kompanisë. Ndër të tjera, kjo 

përfshin edhe mënyrën e trajtimit të të hyrave të realizuara nga shërbimet e përjashtuara, të cilat 

klasifikohen si të hyra të parregulluara. 

Gjatë përcaktimit të të hyrave të lejuara maksimale, ZRRE i zbret të hyrat e realizuara nga shërbimet 

e përjashtuara, të cilat njihen si të hyra të parregulluara. Të hyrat e parregulluara të parashikuara në 

MAR-in e periudhës së tretë rregullative janë 5.41 milion € për vitin 2025. 

OSSH është e përkushtuar për të ruajtur standardet më të larta të shërbimit dhe pajtueshmërisë 

brenda kuadrit rregullativ. Në përputhje me këtë angazhim, ne kemi identifikuar edhe mundësi për 

të diversifikuar ofertat tona të shërbimeve jo-tarifore duke ofruar shërbime shtesë përtej atyre që 

tashmë zbriten nga MAR. Megjithatë, zbritja e plotë e këtyre të hyrave nga MAR, po ndikon edhe 

në uljen efektive të nxitjes për OSSH-në për të eksploruar dhe investuar në këtë drejtim. 

Është thelbësore të kuptohet ndikimi i mekanizmave rregullativë në stabilitetin financiar të OSSH-

së dhe aftësinë e saj për të investuar në zhvillimin e shërbimeve dhe infrastrukturës. Prandaj, për të 

adresuar këtë mundësi dhe për të nxitur inovacionin në sektor, ne propozojmë zbatimin e një faktori 

ndarës prej 50% mbi të ardhurat e krijuara nga këto shërbime shtesë. Ne besojmë se një faktor 

ndarjeje prej 50% arrin një ekuilibër të drejtë midis inkurajimit të inovacionit dhe përftimit të 

konsumatorit fundor, brenda pajtueshmërisë rregullative. Kjo qasje do të na mundësonte të 

përfitonim nga të hyrat shtesë të gjeneruara, duke kontribuar njëkohësisht në rritjen e përgjithshme 

dhe qëndrueshmërinë e sektorit të energjisë. Në të njëjtën kohë, kjo qasje do të sigurojë që 

konsumatorët të përfitojnë nga investimet dhe cilësia e përmirësuar e shërbimeve, ndërsa garanton 

qëndrueshmërinë financiare të operatorit, veçanërisht në një periudhë me sfida të shtuara financiare 

dhe nevoja për investime të rëndësishme kapitale. 

Ligji për Energjinë Elektrike nënvizon rëndësinë e promovimit të efikasitetit operativ dhe 

inovacionit, duke siguruar një bazë solide për mbështetjen e kësaj qasjeje. Faktori ndarës prej 50% 

harmonizohet me këto objektiva dhe garanton që të ardhurat shtesë të përdoren në mënyrë të drejtë 

për të mbështetur qëndrueshmërinë financiare të operatorit. Për më tepër edhe rregullat e aprovuara 

nga ZRRE krijon hapësirën e nevojshme për të adresuar këtë çështje dhe për të ruajtur një ekuilibër 

ndërmjet operatorit dhe konsumatorëve. Zbatimi i këtij faktori ndarës do të ndikojë pozitivisht jo 

vetëm në likuiditetin e OSSH-së, por edhe në rritjen e përgjithshme të qëndrueshmërisë dhe 

përmirësimin e sektorit energjetik. 



 
Në këtë kontekst, OSSH ka aplikuar nje faktor ndarës prej 50% në kostot e parashikuara dhe i bëjmë 

thirrje ZRRE-së që të shqyrtojë me kujdes dhe objektivitet këtë propozim këtë vit, duke njohur 

ndikimin pozitiv që do të ketë në zhvillimin dhe stabilitetin afatgjatë të sektorit energjetik. Një 

vendim i drejtë dhe i balancuar do të kontribuojë jo vetëm në mirëqenien e operatorit, por edhe në 

përfitimin afatgjatë të konsumatorëve dhe të gjithë palëve të interesuara. 

 

5.2. Obligimet ndaj Operatorit të Tregut dhe Operatorit të Sistemit 

 

Gjatë procesit të përcaktimit të të hyrave të lejuara për vitin 2025, është thelbësore të njihen kostot 

e OSSH-së ndaj Operatorit të Tregut dhe Operatorit të Sistemit si shpenzime të domosdoshme për 

funksionimin e rrjetit dhe sigurimin e një shërbimi të vazhdueshëm e të qëndrueshëm për 

konsumatorët. Si të tilla, ato janë të ndërlidhura drejtpërdrejt me detyrimet ligjore dhe operative të 

OSSH-së.  

Kostot e parashikuara për obligimet e OSSH-së ndaj Operatorit e Tregut dhe Sistemit për vitin 2025 

janë 2.57 million €. Këto kosto janë parashikuar bazuar në tarifave aktuale të aprovuara dhe 

humbjeve të parashikuara për vitin 2025. Çdo ndryshim në tarifat e OST-së duhet të reflektohet nga 

ZRRE para përcaktimit të MAR-it përfundimtar për OSSH-në. 

Njohja e këtyre kostove si pjesë e të hyrave të lejuara është kritike për të siguruar që OSSH të ketë 

burimet e nevojshme financiare për të përmbushur këto obligime dhe për të shmangur çdo ndikim 

negativ në funksionimin e rrjetit apo në cilësinë e shërbimeve të ofruara. 

 

6. Faktori korrigjues i të hyrave – KREV 

 

Në pajtim me Rregullën për të Hyrat e Lejuara Maksimale, OSSH ka bërë korrigjimin e të hyrave 

të vitit 2024, i cili aplikohet duke llogaritur dallimin ndërmjet vlerave të parashikuara për vitin 

tarifor 2024 dhe atyre të realizuara. 

Për herë të parë që nga privatizimi, OSSH ka arritur nivelin e lejuar të humbjeve gjatë vitit 2024, 

një arritje që dëshmon angazhimin për përmirësimin e eficiencës operative. Megjithatë, për shkak 

të parashikimit jo të saktë të energjisë së prodhuar në vend, është shfaqur nevoja për të mbuluar 

kërkesën përmes importit të energjisë elektrike. Çmimet e larta të importit kanë rezultuar në një 

kosto shtesë prej mbi 37 milion € krahasuar me nivelin e lejuar nga ZRRE, të cilat kanë vështirësuar 

operimet dhe renduar pozitën financiare të OSSH-së. Megjithëse, gjatë periudhës janar-mars 2024, 

OSSH ka zbatuar faturimin me tarifat e vitit 2023, të cilat ishin më të larta se ato të vitit 2024, kjo 

periudhë me të hyra më të larta nuk ka qenë e mjaftueshme për të balancuar koston totale të energjisë 

së importuar, duke lënë një hendek prej mbi 33 milion €, siç është paraqitur më poshtë: 



 
 

Faktori korigjues i të hyrave - KREV Njësia 2025 

AACat-1 mil€ 159.15 

ARRt-1 mil€ 128.48 

It %  9.59% 

KREV = (AACat-1 - ARRt-1)*(1+It) mil€ 33.62 

 

Është e rëndësishme të theksohet se, barra financiare e krijuar nga kostot e paparashikuara po krijon 

presion të madh mbi likuiditetin dhe stabilitetin operativ të OSSH-së. Çdo mosreflektim i këtyre 

kostove në mënyrë të saktë dhe të plotë rrit rrezikun për operim dhe zvogëlon kapacitetin për të 

bërë investime të nevojshme në infrastrukturë dhe shërbime. Për më tepër, vonesat ose devijimet 

në përcaktimin e kostove reale nga viti në vit po krijojnë pasiguri në parashikimet financiare dhe 

operative, duke vështirësuar planifikimin afatgjatë. 

Për të garantuar një mjedis të qëndrueshëm dhe të qëndrueshëm për ofrimin e energjisë elektrike, 

është thelbësore që ZRRE të njohë dhe reflektojë në mënyrë të drejtë këto kosto në të hyrat e lejuara 

për vitin 2025. Gjithashtu edhe reflektimi i saktë i tarifave aktuale gjatë tremujorit të parë është 

thelbësor për të siguruar një pasqyrim më të drejtë të kostove dhe për të shmangur pabarazitë që 

krijohen nga disbalanca ndërmjet viteve tarifore. Reflektimi i sakte dhe me kohe i kostove do të 

kontribuojë në një sistem më të qëndrueshëm dhe më të drejtë për të gjitha palët e përfshira 

7. Të hyrat e lejuara maksimale për vitin 2025 

 

Duke marrë parasysh të gjitha kostot e prezantuara në seksionet e mëparshme dhe në përputhje me 

formulën e dhënë në shtojcën 1 të Rregullës për të hyrat e OSSH-së,  OSSH ka kalkuluar kërkesën 

për të hyrat e lejuara maksimale për vitin 2025 si vijon:  

Te hyrat e lejuara maksimale-MAR 2025 (mil€) 

Shpenzimet Operative 40.35 

Zhvlerësimi  22.63 

Kthimi 18.62 

Kostoja e humbjeve            102.60 

Obligimet për OST-në   2.57 

Të hyrat e parregulluara   (2.70) 

Përshtatjet për PR2   0.09 

Faktori korrigjues_KREV  33.62 

MAR 217.77 



 
 

Kërkesa e OSSH për të hyrat e lejuara maksimale për vitin 2025 në vlerën prej 217.77 milion € 

siguron operim të qëndrueshëm të operatorit të sistemit të shpërndarjes, ofron shërbime më cilësore 

ndaj konsumatorëve dhe gjithashtu  do ta ruaj stabilitetin financiar të OSSH-së. Në këtë mënyrë, do 

të mundësohet ofrimi i shërbimeve më cilësore ndaj konsumatorëve, përfshirë mbulimin e 

humbjeve në rrjet dhe garantimin e furnizimit të pandërprerë me energji elektrike. 

Çfarëdo tendence për të zvogëluar kërkesën e OSSH-së do të rrezikoj likuiditetin financiar të 

OSSH-së dhe qëndrueshmërinë e furnizimit me energji elektrike. Për me tepër, kjo do të ndikonte 

negativisht në kapacitetin e OSSH-së për të përmbushur detyrimet e tij dhe do të minonte besimin 

e konsumatorëve dhe investitorëve në sektorin energjetik. 

Në këtë kontekst, kërkojmë një reflektim të drejtë dhe të plotë të kostove të nevojshme për operimin 

e OSSH-së, për të siguruar stabilitetin dhe qëndrueshmërinë e furnizimit me energji elektrike në të 

ardhmen. Rregullimi i drejtë dhe i saktë i të hyrave të lejuara është kyç për garantimin e një sektori 

energjetik të qëndrueshëm dhe të besueshëm për konsumatorët dhe ekonominë e Kosovës. 

